
MINUTI
Il-Minuti tal-Laqgħa Nru. 120 li saret nhar it-Tlieta, 7 ta’ Frar 2012, ġew ikkonfermati.
Preżentazzjoni ta’ Karti

ONOR. EDWIN VASSALLO (Chairman tal-Kumitat):  Nixtieq inpoġġi fuq il-Mejda tal-Kumitat:

Press Release Nru. 264 intitolata 
“Lejn Iktar Sigurtà u Bon Ordni 
f’Paceville”.

THE CHAIRMAN (Onor. Edwin Vassallo):  Qabel ma nibdew id-diskussjoni fuq ir-rapport dwar l-uniformijiet tat-tfal tal-iskejjel, nixtieq nagħmel żewġ suġġerimenti żgħar.  L-ewwelnett, nixtieq ngħid li kien eżerċizzju tajjeb dak li npoġġu għad-diskussjoni pubblika r-rapport intitolat “Lejn Iktar Sigurtà u Bon Ordni f’Paceville”, għaliex dawk kollha involuti fid-diskussjoni setgħu jagħtuna l-feedback tagħhom qabel ma niddiskutu u napprovaw dak ir-rapport bil-proposti li kellu fih.  

Nixtieq ninformakom ukoll li llum kelli laqgħa informali – kif kien miftiehem – mal-Anti-Poverty Forum Malta.  Naħseb huwa importanti li nżommu f’moħħna li wieħed mir-rapporti ewlenin li konna għamilna (“Il-Ħidma lejn l-Inklużjoni Soċjali tfisser ħidma kontra l-faqar: it-tfal l-aktar li jbatu” – Marzu 2009) kien proprju fuq ir-realtà tas-sitwazzjoni tal-faqar relattiv li jista’ jkollna f’pajjiżna.  Naħseb li huwa importanti wkoll li, minn żmien għal żmien, nerġgħu nfakkru l-proposti li jkun fihom ir-rapporti li nkunu ħriġna.  Għax il-proposti mhux tagħmilhom darba u tinsihom hemmhekk.  Naħseb li huwa fid-dmir tiegħi wkoll li nara li dan it-tip ta’ rapporti, minn żmien għal żmien, nerġgħu nqanqlu l-interess fihom u nagħmlu wkoll diskussjoni fuqhom. 

U għalhekk, ma’ dan il-Forum issuġġerejt li aħna se nimpenjaw il-ħidma tagħna ħalli anke meta nkunu qegħdin nitkellmu fuq ir-rapporti li jkollna quddiemna, fosthom dak tal-lum li għandu x’jaqsam mal-uniformijiet tal-iskejjel, kif ukoll ir-rapport l-ieħor dwar is-sigurtà u l-bon ordni f’Paceville, inżommu f’moħħna li meta nressqu proposti, naraw li dawn ikunu ta’ sostenn għal dawk il-persuni kollha li jkunu qegħdin jaffaċċjaw xi problemi soċjali.  B’hekk inkunu qegħdin naħdmu biex negħlbu b’mod kontinwu l-probabilità tal-faqar relattiv u tal-faqar reali.
Għandi proposta żgħira li xtaqt inressaqha quddiemkom.  Issa li hemm il-Ministru tal-Ġustizzja, Konsultazzjoni Pubblika u l-Familja, li huwa l-Onor. Chris Said, naħseb li jkun f’waqtu li nistiednu lill-Ministru, jew inkella mmorru aħna l-uffiċċju tiegħu, ħalli nressqulu r-rapporti li għandhom x’jaqsmu – b’mod speċjali - mal-politika soċjali, mal-faqar, mal-proposti rigward l-emendi għall-Qorti tal-Familja, kif ukoll il-proposti marbuta mal-fatherlessness.  Issa li għandna l-Ministeru tal-Ġustizzja amalgamat mal-Ministeru tal-Politika Soċjali u l-Familja, naħseb li qegħdin f’pożizzjoni aħjar sabiex dawk l-emendi li konna nixtiequ li naraw li jersqu għall-Qorti tal-Familja, nippruvaw inressquhom aktar għall-attenzjoni tal-Eżekuttiv. B’hekk nuru l-impenn tagħna li dak li nkunu qegħdin nitkellmu fuqu mhuwiex biss suġġett ta’ darba, imma huwa suġġett li rridu nkomplu niddiskutuh. 

Hawnhekk jiena miftuħ għall-opinjonijiet tagħkom.  Issa jew nistiednu ruħna b’idejna u mmorru aħna l-uffiċċju tal-Ministru biex nagħmlu din il-preżentazzjoni, jew inkella nistiednu lilu għal laqgħa ma’ dan il-Kumitat, u jkollna diskussjoni miegħu f’dan ir-rigward. Hawnhekk nixtieq nisma’ l-proposti tagħkom minnufih, ħalli s-Segretarja u r-Research Analyst tal-Kumitat ikunu jistgħu jwettqu dak li nkunu ddeċidejna.  
L-Onor. Carmelo Abela.

ONOR. CARMELO ABELA:  Jiddependi jekk irridux li nagħmlu laqgħa formali tal-Kumitat jew inkella rridux nagħmlu żjara lill-Ministru li għandu r-responsabilità ta’ dan il-qasam.  
THE CHAIRMAN:  L-importanti għalija hu li l-kontenut tar-rapporti jaslu għand il-Ministru, u nieħdu nota li jkunu waslulu għaliex nixtiequ li jkollna diskussjoni dwarhom miegħu.  Li nixtieq hu li nisma’ l-proposti tagħkom fuq kif taħsbu li nistgħu nkunu l-aktar effettivi.  Jekk hemm bżonn li nġibuh hawnhekk nistgħu nistednuh ħalli jiġi hawnhekk meta jkun jista’.  Jekk huwa iżjed effettiv għalina li mmorru għandu, allura mmorru għandu.  Naraw kif nistgħu nkunu aktar effettivi. 
ONOR. CARMELO ABELA:  Naħseb li l-aħjar ħaġa hu li nagħmlu laqgħa hawnhekk, liema laqgħa tkun waħda formali tal-Kumitat u nippreżentawlu r-rapporti, b’mod speċjali fejn hemm il-proposti tagħna.  Fil-fatt ir-rapporti jsiru mhux biex jiġbru t-trab fuqhom, imma biex min ikun qed jesegwixxi l-politika tal-ġurnata jikkonsidra dawk ir-rapporti.  Jiena naħseb li tkun okkażjoni tajba biex il-membri tal-Kumitat jitkellmu mal-Ministru konċernat b’mod formali u jressqulu dawn ir-rapporti. 
THE CHAIRMAN:  Hawn aktar kummenti?  Mela nitlob lis-Segretarja jew lir-Research Analyst sabiex jiktbu ittra formali lill-Ministru biex nuruh ix-xewqa tal-membri ta’ dan il-Kumitat li jiltaqgħu miegħu, ħalli nkunu nistgħu nippreżentawlu d-dokumenti rigward il-politika soċjali, u nuruh x’inhuma l-fehmiet tagħna, kif ukoll biex nisimgħu l-fehmiet tiegħu rigward ir-responsabilità li għandu għal dak li għandu x’jaqsam mad-diversi emendi li konna qegħdin nipproponu. 

ONOR. ANTHONY ZAMMIT:  Imbagħad ikun imiss lilu li jistieden lilna bħalma aħna nkunu stedinna lilu biex ikun jista’ jgħidilna x’għamel fuq ir-rapporti tagħna. 

THE CHAIRMAN:  Grazzi.  Proposta oħra li nixtieq nagħmel hija – u din hija drawwa tagħna għax safejn niftakar diġa’ għamilniha darbtejn oħra – li r-rapport li għadna kemm ħriġna, u ċioè dak dwar il-Familja u l-Anzjani, nagħmlu talba formali mal-Kap tal-Kamra, il-Ministru Carm Mifsud Bonnici, u allura anke lill-Kumitat dwar ix-Xogħol tal-Kamra, fejn nuru x-xewqa tagħna bħala Kumitat li dan ir-rapport jingħata numra ta’ seduti ħalli niddiskutuh fil-plenarja.  L-aħħar rapport li ppubblikajna kien proprju dak fuq il-Familja u l-Anzjani.  Nemmen li dan ir-rapport fih ħafna proposti tajbin u sar ħafna xogħol siewi.  Għalhekk naħseb li jkun tajjeb li jiġi diskuss bejn il-membri fil-plenarja, dejjem jekk hemm qbil bejnietkom.  
ONOR. CARMELO ABELA:  Sur President, għalfejn l-għażla ta’ dan ir-rapport?  U għalfejn rapporti oħra le?  
THE CHAIRMAN:  Diġa’ sar hekk drabi oħra.  Iddiskutejna r-rapport fuq il-faqar, u jekk m’iniex sejjer żball anke r-rapport fuq il-Qorti tal-Familja.  (Interruzzjonijiet)  Qed jgħiduli li tressaq biss ir-rapport fuq il-faqar.  Imma jekk hemm rapporti oħra li nistgħu nressquhom, nista’ nagħmel dan bil-qalb kollha.  Jien nixtieq li ’l quddiem, ladarba niddiskutu r-rapport fuq Paceville, dan jiġi mressaq ukoll quddiem il-plenarja.  Anzi ara, ħalli nemenda l-proposta tiegħi stess: wara li nitkellmu mal-Ministru Chris Said, naħseb li jkun f’waqtu wkoll li nuru l-interess tagħna sabiex ir-rapport fuq il-Qorti tal-Familja jkun jista’ jiġi diskuss fil-plenarja.  Imma dan huwa l-waqt jekk irridu nagħmlu xi ħaġa.  

L-Onor. Carmelo Abela.

ONOR. CARMELO ABELA:  Fil-prinċipju m’għandi xejn kontra li r-rapporti li jagħmel il-Kumitat Permanenti dwar l-Affarijiet Soċjali jiġu diskussi fil-plenarja.  Għalkemm jista’ jkun li nkunu l-istess membri li nservu fuq dan il-Kumitat li forsi l-aktar li se nieħdu interess li nitkellmu.  Nifhem li jkun hemm membri oħra li jkunu mħajrin jitkellmu, u j’Alla jkun hekk.  Imma nħoss li l-ewwel prijorità li l-Kamra għandha tagħti huma proprju l-mozzjonijiet li għandha quddiemha bħalissa.  Inti semmejt rapport ieħor dwar il-Qorti tal-Familja.  Issa l-istess Kamra għandha quddiemha mozzjoni mressqa minn naħa tal-Oppożizzjoni u li sal-lum il-Kumitat dwar ix-Xogħol tal-Kamra għadu ma tax data ta’ meta din il-mozzjoni se tiġi diskussa.  

Għalhekk naħseb li l-ewwel prijorità għandhom ikunu l-mozzjonijiet li hemm biex jiġu diskussi fil-plenarja.  Jekk imbagħad l-aġenda tiġi eżawrita, jien ma nsib xejn kontra, anzi naqbel fil-prinċipju li rapporti li saru minn dan il-Kumitat jiġu diskussi fil-Kamra. Imma mhux meta l-Oppożizzjoni tistaqsi lill-Kap tal-Kamra meta se tiġi diskussa l-mozzjoni mressqa mill-Onor. Josè Herrera u mill-Onor. Michael Falzon, u jgħidilhom li għalissa m’hemmx data.  U nafu x’aġenda hemm ukoll.  Jiġifieri ma naħsibx li l-Gvern se jitlob għal prijorità fuq dawn ir-rapporti tal-Kumitat dwar l-Affarijiet Soċjali biex iħalli affarijiet oħra mhux diskussi. 
THE CHAIRMAN:  Jien m’għandi l-ebda intenzjoni li bil-proposta tagħna ngħaddu fil- prijorità proposti mressqa mill-Oppożizzjoni.  Jien bl-ebda mod ma kelli xi intenzjoni li d-diskussjoni fuq ir-rapporti tagħna tiġi qabel dik dwarxi mozzjonijiet imressqa mill-Oppożizzjoni.  Nistgħu aħna nressqu l-proposta, u l-Kumitat, bħalma forsi seta’ għamel b’mozzjonijiet oħra, iżommha u għalissa ma tiġix diskussa.  Il-proposta li qed nagħmel jien hija waħda sempliċi ħafna, u għandha intenzjoni sempliċi ħafna wkoll.  Nixtieq li jkolli l-approvazzjoni tagħkom sabiex rapport li aħna għandna - għax fil-fehma tiegħi fih inizjattivi tajbin ħafna - ntellgħuh għall-attenzjoni tal-plenarja.  Imbagħad, fl-aħħar mill-aħħar, huwa għall-ġudizzju tal-membri parlamentari li qegħdin fil-Kumitat dwar ix-Xogħol tal-Kamra sabiex jiddeċiedu jekk jaċċettawx jew le din il-proposta.  

Imma jekk hawn xi membri li jaħsbu li, għax hemm mozzjonijiet oħra, allura aħna m’għandniex inressqu dan ir-rapport għalissa, allura ma nressaqx din il-proposta.  Jiġifieri jekk taħsbu li b’din il-proposta se nkunu qegħdin nippreġudikaw jew intawwlu ż-żmien biex mozzjonijiet imressqa mill-Oppożizzjoni ma jitressqux fil-plenarja, allura nħalli din il-proposta għal aktar tard.
ONOR. ANTHONY ZAMMIT:  Naħseb li l-aħjar ħaġa li nistgħu nagħmlu huwa li l-ewwel niltaqgħu mal-Ministru Chris Said, u mbagħad immexxu minn hemmhekk.  
THE CHAIRMAN:  Jien m’għandix oġġezzjoni, imma r-rapport li għandna rigward il-Familja u l-Anzjani m’għandux x’jaqsam mal-Ministru Said.  (Interruzzjonijiet)  Jekk tixtiequ li xahrejn oħra mil-lum dan ir-rapport naraw li xi darba jista’ jiġi diskuss, u jekk nifhmu li l-Kumitat dwar ix-Xogħol tal-Kamra għandu aġenda twila, allura m’għandniex nibżgħu milli nressqu din il-proposta tagħna biex tkun mal-proposti li għandu l-Kumitat dwar ix-Xogħol tal-Kamra.  Però, jekk hemm xi xettiċiżmu jew biża, ma nressaq xejn.  
ONOR. CARMELO ABELA:  Sur President, ħalli nispjega ruħi aħjar għax ma nixtieqx li niġi interpretat ħażin.  Fil-prinċipju, m’hemm xejn kontra milli rapport ta’ dan il-Kumitat – li fl-aħħar mill-aħħar huwa dokument tal-Parlament - jiġi diskuss fil-plenarja, bit-tama li jkun hemm membri oħra li mhumiex membri ta’ dan il-Kumitat li jkunu jixtiequ jitkellmu fuqu, apparti milli nkunu qegħdin inqajmu diskussjoni pubblika fuqu ġaladarba l-plenarja x’aktarx li tingħata aktar attenzjoni.  Dak kien il-punt tiegħi.  Naf li fl-aħħar laqgħa tal-Kumitat dwar ix-Xogħol tal-Kamra saret talba min-naħa tal-Oppożizzjoni sabiex tiġi diskussa mozzjoni pendenti min-naħa tal-Oppożizzjoni.  U t-tweġiba min-naħa tal-Kap tal-Kamra kienet li għalissa m’hemmx data.  

Mhux qed ngħid li mhux se tiġi diskussa l-mozzjoni jew li inkella l-mozzjoni tal-Oppożizzjoni mhux se tiġi diskussa, għax se nissuġġerixxu – dejjem jekk naqblu - li xi rapport ta’ dan il-Kumitat jitla’ fil-plenarja.  Kulma qed ngħid bħala stat ta’ fatt x’ġara f’dik il-laqgħa.  Nafu wkoll li l-aġenda tal-Gvern stess hija waħda twila u hemm diversi liġijiet li qed jiġu diskussi.  Fil-fatt, bħalissa bdejna tnejn, tlieta f’daqqa li għadhom ma ngħalqux, u nafu li hemm aġenda oħra twila.  Kif għedt, m’għandna xejn kontra li dan isir.  Li nistgħu nagħmlu hu li l-Kumitat, fil-każ, jissuġġerixxi lill-Kumitat dwar ix-Xogħol tal-Kamra sabiex jikkonsidra li, meta l-aġenda tippermetti, itella’ xi rapport jew ieħor milli għamilna aħna bħala Kumitat dwar l-Affarijiet Soċjali.  
THE CHAIRMAN:  Irridu nieħdu nota ta’ dak li qed jgħid l-Onor. Carmelo Abela, imma rridu ngħidu liema rapport irridu li jiġi diskuss.  Jien naħseb li, kif kien qed jgħid l-Onor. Anthony Zammit, ladarba r-rapport fuq il-Familja u l-Anzjani m’għandux x’jaqsam mad-dekasteru tal-Ministru Chris Said, il-proposta li jitressaq rapport li ħejjejna aħna lill-Kumitat dwar ix-Xogħol tal-Kamra għandha tirreferi għad-dokument dwar il-Familja u l-Anzjani.  Imbagħad, jekk hemmx possibilità li ’l quddiem ikollna diskussjoni fuq il-proposta dwar il-Qorti tal-Familja, kif kien qed jgħid l-Onor. Anthony Zammit, dik niddiskutuha nhar it-Tnejn. Aħna nuru x-xewqa tagħna li anke dawn ir-rapporti jiġu diskussi fil-plenarja, imma għal dawn nistennew mingħand il-Ministru Chris Said.  Jekk m’hemmx oġġezzjoni għal dan, nitlob lis-Segretarja ta’ dan il-Kumitat sabiex tieħu l-inkarigu u tikteb ittra formali lill-Ministru Chris Said sabiex jiġi f’dan il-Kumitat.  Imbagħad lill-Kap tal-Kamra nibagħtulu hard copy tar-rapport, u nibagħtulu ittra fejn nuruh ix-xewqa tagħna li meta l-Kumitat dwar ix-Xogħol tal-Kamra jsib l-opportunità, dan ir-rapport jittella’ wkoll quddiem il-plenarja.  
Ħalli nagħmel proposta oħra, dejjem bil-ħsieb li dawn ir-rapporti ma nkunux għamilnihom għal xejn.  Nifhem li t-tliet partiti politiċi f’Malta jkunu għaddejjin bħalissa b’diskussjonijiet rigward il-programmi elettorali u l-manifesti elettorali tagħhom.  F’dawn l-aħħar tliet snin, għedt kemm-il darba li r-rapporti tagħna, li huma bażi ta’ riċerka, jagħmlu sens importanti, dejjem biex ma jintesewx, u biex inressquhom ‘il quddiem għall-attenzjoni ta’ min jista’ jkun fl-eżekuttiv tal-Gvern li jieħu xi ħaġa minnhom u jattwahom.  Kull meta aħna għamilna rapport, dejjem tkellimna f’isem in-nies li ġew jitkellmu magħna. 
Jien għandi din il-proposta u nixtieq li niddiskutuha malajr.  Nixtieq li nagħmel stedina lis-Segretarji Ġenerali tal-partiti politiċi jew lil xi ħadd ieħor li jixtiequ jibagħtu huma.  Ma nsibx oġġezzjoni lil min jibagħtu.  Nagħmluha miftuħa u mbagħad jibagħtu lil min iridu. F’din l-istedina, nagħmlulhom preżentazzjoni tad-dokumenti kollha li aħna ppubblikajna – din nagħmluha lill-partiti politiċi u lil dawk kollha li jistgħu jkunu interessati – u nuruhom li x-xewqa tagħna, fl-aħħar mill-aħħar, hija dik li naraw li dawn ir-rapporti jiġu esegwiti u li, fir-riċerka li kull partit politiku se jkun qed jagħmel biex jara x’tip ta’ proposti jkun qed idaħħal... Nerġa’ ngħid, nibagħtulhom hard copy ta’ dawn ir-rapporti peress li bħalissa jkunu qegħdin jaħsbu fuq x’tip ta’ programm elettorali se jkunu qegħdin jagħmlu.  

Jiena nemmen ħafna f’dak li għamilna f’dawn l-aħħar tliet snin, u j’Alla jkollna iżjed żmien biex naħdmu.  Ir-rapporti tagħna fihom ħafna proposti tajbin u attwali, u allura biex inkomplu nitkellmu f’isem dawk kollha li ġew ikellmuna, naħseb li jkun waqt tajjeb li nagħmlu din il-preżentazzjoni lill-partiti politiċi. 
ONOR. CARMELO ABELA:  Min-naħa tal-Oppożizzjoni naqblu mal-proposta tiegħek. 

THE CHAIRMAN:  Fil-każ nagħtu l-inkarigu lis-Segretarja sabiex tifformola l-ittra ħalli nibagħtuha lill-partiti politiċi li jistgħu jkunu interessati.  Din tkun laqgħa formali fejn nistiednu persuna li tintbagħat mill-partiti rispettivi, u aħna nagħmlu preżentazzjoni tar-rapporti li s’issa ppubblikajna jew poġġejna fuq il-Mejda tal-Kamra għall-konsultazzjoni pubblika.  B’hekk nagħtuhom il-massimu ta’ dak li aħna ħdimna fuqu. Jien naħseb li huwa ta’ sodisfazzjon għall-membri ta’ dan il-Kumitat li x-xogħol li aħna ħdimna fuqu kontinwament nibqgħu nippromwovuh lil min kapaċi jieħu deċiżjoni fil-politika Maltija.  Grazzi.  
Approvazzjoni tar-Rapport dwar L-UniformiJIET tat-tfal tal-Iskola

THE CHAIRMAN:  Nistgħu ngħaddu għar-rapport li għandna quddiemna llum u ċioè, id-disa’ rapport tal-11-il leġislatura li jittratta l-uniformijiet għat-tfal tal-iskejjel.  Min-naħa tiegħi, se nagħmel introduzzjoni żgħira fuq dan is-suġġett.  Jekk tiftakru tajjeb, kienet inqalgħet problema li aħna, bħala Kumitat, konna fhimna li għandna issue soċjali peress li kienet tolqot numru kbir ta’ familji li kellhom it-tfal tagħhom fl-iskejjel tal-Knisja, tal-Istat u indipendenti.  Din il-problema kellha x’taqsam mal-ispiża tal-uniformijiet.  Fuq din il-kwestjoni kienet daħlet ukoll l-Awtorità Maltija għall-Kompetizzjoni u l-Affarijiet tal-Konsumatur, fejn kienet għamlet ir-rapport tagħha, u aħna konna fhimna li għandna nkunu nvoluti bil-ħidma tagħna fuq din il-materja. 
Illum, grazzi għar-Research Analyst u s-Segretarja tagħna, qed inpoġġu għall-attenzjoni tagħkom dan ir-rapport li huwa wieħed elaborat ħafna.  F’dan ir-rapport għandkom issibu l-proposti li se nkunu qegħdin inressqu aħna bħala Kumitat.  Fil-werrej tar-rapport taraw l-iskop tal-laqgħat, l-istudju fuq is-suq tal-uniformijiet, il-prezzijiet, il-bejgħ tal-uniformijiet u l-identità tal-iskola.  F’paġna 9 ta’ dan ir-rapport insibu s-suġġerimenti mill-esperti u s-suġġerimenti mill-Membri tal-Kumitat dwar l-Affarijiet Soċjali.  Jien se naqra s-suġġerimenti tal-esperti u se mmur mill-ewwel għal paragrafu 3.  Però, se nsemmihom biss u nieqfu hemm biex insegwu l-proċedura li diġà segwejna fit-tmien rapport u allura npoġġuh għall-konsultazzjoni pubblika. Qiegħed nissuġġerixxi li jsir hekk peress li aħna kkonsultajna kemm mal-Awtorità Maltija għall-Kompetizzjoni u l-Affarijiet tal-Konsumatur, kemm mal-Ministeru u kemm mad-Dipartimenti tal-Edukazzjoni.  Kien hawn ukoll involviment min-naħa tar-rappreżentanti responsabbli mill-iskejjel Privati u tal-Knisja.  

Hawnhekk qegħdin nitkellmu wkoll f’isem il-ġenituri.  U, fil-fehma tiegħi, dan ir-rapport jiġbor fih il-konsultazzjoni kollha li kellna u li se npoġġuh għall-konsultazzjoni pubblika ħalli, meta dan ir-rapport ikun se jiġi diskuss u approvat, aħna, bħala membri ta’ dan il-Kumitat, ikollna nieħdu nota ta’ dak li se jintbagħat lilna.  B’hekk  inkunu ċerti li dak li qegħdin niddiskutu u nipproponu ikun koerenti mal-ideat ta’ dawk li qed nitkellmu f’isimhom, jiġifieri l-ġenituri, u dawk li qegħdin f’dan is-suq tal-uniformijiet li aħna ma tantx tkellimna magħhom f’din id-diskussjoni.  Imbagħad għandek ukoll l-iskejjel tal-Knisja, tal-Istat u dawk indipendenti.  Mela jien se naqra s-suġġerimenti, u jekk xi ħadd irid ibiddel xi ħaġa f’dan l-istadju, nistgħu naqbdu u nikkorreġu.  Nipproponi wkoll li dan ir-rapport jitqiegħed fuq il-Mejda tal-Kamra, u li l-konsultazzjoni pubblika tibqa’ miftuħa sat-8 ta’ Marzu, biex ikollna ġimgħa aktar fuq ir-rapport l-ieħor li d-data tiegħu se tagħlaq fit-2 ta’ Marzu.  
Mela f’paragrafu 3 ta’ paġna 9 insibu hekk: 

“L-Uffiċċju għall-Kompetizzjoni ħareġ diversi rakkomandazzjonijiet fir-rapport tiegħu, u numru minnhom ġew diskussi matul il-laqgħat mal-membri tal-Kumitat dwar l-Affarijiet Soċjali.  Dawn huma wħud mir-rakkomandazzjonijiet li ġew diskussi:

1.  Jinstab bilanċ bejn l-identità distinta ta’ kull skola u rispett lejn is-suq;

2. L-iskejjel m’għandhomx jagħżlu disinji kkumplikati, kuluri mhux tas-soltu jew kombinazzjoni tat-tnejn, u kemm jista’ jkun għandhom iżommu l-uniformi sempliċi;

Għandu jkun hemm il-possibilità li l-uniformi tinxtara minn bejjiegħa differenti;

3. Fil-każ ta’ oġġetti speċifiċi, għandha tinħareġ tender biex ma nillimitawx ruħna għal bejjiegħ wieħed li jrid jipprovdi dawk l-oġġetti għall-istudenti kollha ta’ dik l-iskola.  Din is-sistema tgħin ukoll biex jitjieb il-prezz tal-uniformijiet; 
4. Il-kuluri, id-disinn u l-materjal tal-uniformi għandhom jingħataw lill-bejjiegħa u lill-ġenituri li jitolbuhom.” 
Dawn kienu l-proposti kif smajnihom mingħand l-esperti, l-aktar min-naħa tal-Awtorità Maltija għall-Kompetizzjoni u l-Affarijiet tal-Konsumatur.  Wara li smajna dawn it-tipi ta’ proposti li kienu elenkati wkoll fir-rapport tagħhom, jien se ngħaddi biex insemmi l-proposti li ħriġna bihom aħna bħala Membri tal-Kumitat Permanenti dwar l-Affarijiet Soċjali.  U għalhekk, f’paragrafu 4 ta’ paġna 9 insibu hekk: 

“Il-Membri tal-Kumitat dwar l-Affarijiet Soċjali semgħu u xtarru s-suġġerimenti kollha li tressqu matul dawn il-laqgħat.  Wara diskussjoni intensiva fuq is-suġġett tal-uniformijiet, il-Membri tal-istess Kumitat qed jipproponu s-suġġerimenti li ġejjin:”
- Qabel ma nsemmihom infakkar biss li dawn is-suġġerimenti li se naqra diġa’ huma pubbliċi.  U allura jekk wieħed jisma’ d-diskussjonijiet li kellna, isib li dawn is-suġġerimenti konna diġa’ poġġejnihom ma’ dawk li kienu preżenti u huma kienu qablu magħna.  Issa qegħdin inpoġġu wkoll dan ir-rapport għall-konsultazzjoni pubblika biex jekk hemm xi ħaġa minn dawn is-suġġerimenti li jixtiequ kjarifika fuqhom jew biex inkella tingħata spjegazzjoni aħjar, aħna nkunu konxji tagħha.  -  
“1. L-iskejjel kollha għandhom jagħmlu l-almu tagħhom biex iżommu l-uniformi sempliċi u ġenerika kemm jista’ jkun;   

2. Għandu jkun hemm proċedura li tiggarantixxi li l-uniformi ma tinbidilx qabel ma jgħaddu mill-inqas għaxar snin.  Il-fatt li l-uniformi ma tinbidilx ta’ spiss iħajjar aktar bejjiegħa jidħlu fis-suq tal-uniformijiet;” 
(Din il-proposta hija waħda innovattiva min-naħa tagħna.)  
“3. Għandha tiġi maħruġa expression of interest sabiex jiġi determinat min se jidħol f’kuntratt biex jipprovdi l-uniformijiet;

4. L-iskejjel m’għandhomx jiddeċiedu huma stess x’se jkun il-prezz tal-uniformi.  Il-prezz għandu jiġi provdut mill-bejjiegħ wara li jkun rebaħ il-kuntratt bl-orħos prezz u l-kwalità patwita;”  
(Din il-kelma “patwita” għandha tinbidel fl-opinjoni tiegħi, u minflokha nagħmlu “il-kwalità miftiehma.”) 

“5. Kwalunkwe kuntratt li jiffirmaw il-bejjiegħa u l-iskejjel m’għandux ikun wieħed esklussiv.  Il-kuntratt għandu jiġi ffirmat biex jiggarantixxi li se jkun hemm provvista ta’ uniformijiet, u mhux biex il-bejjiegħ ikollu l-esklussività fuq il-provvista tal-uniformijiet; 
6. Irridu nħajru iktar bejjiegħa jidħlu fis-suq tal-uniformijiet sabiex ninċentivaw ir-roħs fil-prezzijiet; 
7. L-iskejjel għandhom joħorġu stqarrija fejn jagħtu dettalji dwar l-uniformi, jinfurmaw lill-ġenituri dwar min rebaħ il-kuntratt għall-uniformijiet, u jagħtu ċ-ċans li l-ġenituri jixtru l-uniformi mingħand bejjiegħa oħrajn.  Il-kwalità ta’ uniformijiet mixtrija mingħand bejjiegħa oħrajn tkun ir-responsabilità tal-ġenituri u ta’ min qed ibigħhom;” 
Issa se nkompli naqra l-aħħar parti ta’ dak li għedna aħna bħala Kumitat, fejn għedna hekk: 
“Filwaqt li nisħqu li l-uniformi għandha tinżamm sempliċi kemm jista’ jkun, insostnu wkoll li waħda mis-soluzzjonijiet reali hija li l-uniformi tinżamm l-istess għal perijodu twil ta’ żmien.  B’hekk nistgħu nħajru iktar bejjiegħa jordnaw uniformijiet skont id-disinn u l-kulur indikat mill-iskejjel, għaliex ikollhom garanzija li dawk l-uniformijiet jistgħu jinbiegħu tul numru ta’ snin u mhumiex se jibqgħu bla bejgħ għaliex l-iskola tiddeċiedi li taqbad u tbiddel l-uniformi.  

Ikun xieraq li l-Ministeru responsabbli għall-Edukazzjoni, kif ukoll l-iskejjel indipendenti u dawk tal-Knisja, jagħtu garanzija li l-uniformijiet tagħhom ma jinbidlux qabel perijodu minimu ta’ għaxar snin.  

Kwalunkwe rakkomandazzjoni li tinħareġ mill-Uffiċċju tal-Kompetizzjoni Ġusta għandha torbot lill-Iskejjel tal-Istat, l-Iskejjel indipendenti u dawk tal-Knisja.”

Dawn kienu l-proposti tagħna u meta għamilnihom fhimna li qegħdin inġibu flimkien lill-awtoritajiet kompetenti f’dan is-settur.  Issa nistgħu ngħaddu għall-kummenti tagħkom.

L-Onor. Carmelo Abela.   

ONOR. CARMELO ABELA:  Grazzi.  Naħseb li dik kienet diskussjoni interessanti u bżonnjuża ħafna - u dan qed ngħidu anke bħala ex-kelliem tal-Oppożizzjoni fuq l-edukazzjoni - għax naf li ta’ kull sena kienet tqum l-issue tal-uniformijiet.  U jekk jirnexxielna b’xi mod jew ieħor ngħaddu xi ftit minn dawn il-proposti tagħna u nikkonvinċu lil min għandna nikkonvinċu, inkunu għamilna verament xi ħaġa importanti ħafna.  Issa, rigward dawn il-proposti xtaqt ngħid xi ħaġa fuq it-tieni bullet point u li allura tiġi t-tieni proposta....

THE CHAIRMAN:  Mela, qabel tkompli se nagħmel suġġeriment.  Ejjew nieħdu nota biex dawn is-suġġerimenti jiġu numerati ħalli min jiġi biex jagħtina r-rapport tiegħu jkun jista’ jagħmel riferenza għan-numru tal-proposta li dwarha jkun qed jitkellem.  

ONOR. CARMELO ABELA:  Mela kif kont qed ngħid, jien ridt ngħid xi ħaġa fuq it-tieni u l-ħames proposta għaliex bejn dawn it-tnejn nara kuntrast.  Dan għaliex filwaqt li fit-tieni proposta qed jingħad li għandu jkun hemm suq tal-uniformijiet... L-ewwelnett għalfejn għandu jkun hemm suq tal-uniformijiet?  Jekk bħala parti mill-uniformi jkollok qmis bajda, m’għandekx tiddetermina qmis bajda minn fejn tinxtara.  Imbagħad fil-ħames punt qed ngħidu... 

THE CHAIRMAN:  Jiġifieri t-tieni punt tajjeb jew le?

ONOR. CARMELO ABELA:  Le, għax ma naħsibx li għandna ngħidu li għandu jkun hemm suq tal-uniformijiet, għalkemm jista’ jkun hemm partijiet mill-uniformi li għaliha joħroġ it-tender.  Imma, jekk jien għandi qmis bajda, ma tistax tgħidli li dik il-qmis trid tixtriha mingħand it-tali għax kien hu li rebaħ it-tender.  Qmis bajda hija qmis bajda.  Imma jekk għandi purple blazer, u allura speċifiku għal dak il-kulleġġ partikolari, ħalli jinħareġ tender  li jirbħu l-irħas wieħed u l-purple blazer  ikun ta’ dik il-kumpanija.  

THE CHAIRMAN:  Meta qed ngħidu suq tal-uniformijiet, qegħdin nifhmu dak li qed tgħid inti, u ċioè biex ikun hemm l-għażla.  Is-suq hawnhekk qiegħed ifisser l-għażla u mhux restrizzjoni.  U allura m’aħniex qegħdin ngħidu monopolju.  Qegħdin nużaw il-kelma “suq tal-uniformijiet” biex infissru provvista mifruxa...

ONOR. CARMELO ABELA:  Għax meta qed ngħidu “tħajjar iktar bejjiegħa jidħlu fis-suq tal-uniformijiet”...

THE CHAIRMAN: ...qed infissru li aktar bejjiegħa jidħlu fil-bejgħ tal-uniformijiet.   Mela tridx nibdlu l-kelma “suq” u nagħmluha “bejgħ” ħalli tinftiehem aħjar?  

ONOR. CARMELO ABELA: ...u allura aktar ikun hemm prezz irħas.   

THE CHAIRMAN:  Prosit, ftehemna.  Għax għandek il-kompetizzjoni qed taħdem, u allura l-kelma “suq”, jekk trid, nistgħu nibdluha u nagħmluha  “bejjiegħa jidħlu fil-bejgħ tal-uniformijiet” għax bil-kelma “suq” qegħdin nifhmu bejgħ.  Jien miftuħ għas-suġġerimenti.  Qiegħed nagħmilha ċara li bil-kelma “suq” tal-uniformijiet qegħdin infissru “bejgħ” u li allura huwa suq miftuħ.  

ONOR. CARMELO ABELA:  Aħna l-aktar importanti hu li nistabbilixxu x’inhu l-prinċipju.  Il-prinċipju għandu jkun li aktar ma jkollok għażla, aktar għandek ċans li l-prezzijiet ikunu aħjar.

THE CHAIRMAN:  Mela naħseb li jkun aħjar li niċċarawha ftit.  L-equation kummerċjali dik hi, jiġifieri s’issa seta’ kellna prezzijiet għoljin fl-uniformijiet għax kellna suq ristrett, u tista’ tgħid li kważi lanqas suq ma kellna.  Għaldaqstant, kellna monopolju għax fejn għandek monopolju m’għandekx suq miftuħ.  U allura aħna ħsibna kif nippruvaw niftħu aktar dan is-suq.  Biex tiftaħ is-suq tal-uniformijiet, trid isserraħ moħħ min hu parteċipi f’dan is-suq, u ċioè l-bejjiegħa tagħna, għax jekk dawn ma jkollhomx ċertu serħan il-moħħ, mhux se jidħlu fis-suq.  Biex ikollhom serħan il-moħħ biex jidħlu f’dan is-suq, irid ikun hemm serħan il-moħħ li l-uniformijiet għandhom ċertu tul ta’ żmien, u mhux jekk tinbidel il-headmistress trid tinbidel ukoll l-uniformi, għaliex nafu li xi ħaġa bħal din toħloq l-esklussività u toħloq il-monopolji.  

F’dan kollu għandek żewġ punti kardinali;  l-ewwel wieħed li jekk jista’ jkun il-provvista tal-uniformijiet ikollha perjodu ta’ żmien biex inserrħu moħħ il-bejjiegħa.  U kien proprju għalhekk li ttieħdet din il-proposta, u mill-Ministeru tal-Edukazzjoni serrħulna moħħna li ladarba issa ġew stabbiliti l-kulleġġi, m’hemmx l-intenzjoni li l-kulleġġi jbiddlu l-uniformijiet tagħhom, għax din issa ġiet stabbilita.  Li jonqosna allura hu li l-kulleġġi jserrħu moħħ min hu involut fis-suq li dik l-uniformi qiegħda hemm biex tibqa’, u mhux se titbiddel l-għada.  Mela allura, filwaqt li għandek lil xi ħadd li rebaħ il-kuntratt biex, pereżempju, jissupplixxi lill-Kulleġġ San Nikola, biex ikun hemm il-kompetizzjoni ħielsa, jista’ jkollok negozjant ieħor li jaf x’inhuma l-kuluri tal-uniformi ta’ San Nikola, u hu wkoll jista’ jġib dik l-uniformi.  B’hekk biss jista’ jkollna roħs fil-provvista u fil-bejgħ tal-uniformijiet, għax ikollna l-kompetizzjoni.  Dawn is-suġġerimenti huma maħsuba biex ikunu jistgħu jipprovdu suq miftuħ tal-uniformijiet.  

ONOR. CARMELO ABELA:  Li nixtieq inkompli ngħid hu li l-għażla ta’ minn fejn tixtri l-uniformi, ġaladarba qed nitkellmu fuq possibilità aktar wiesgħa ta’ minn fejn il-ġenituri jistgħu jagħżlu minn fejn jixtru l-uniformi, f’punt numru 7 aħna qed ngħidu li l-kwalità tal-uniformijiet mixtrija hija r-responsabilità tal-ġenituri.  Naqbel ma’ dan.  Min-naħa l-oħra, ir-responsabilità tal-iskola għandha tkun dik li tikkonsulta mal-ġenituri.  Il-PTAs (Parents Teachers Association) ilhom jeżistu, u naħseb ta’ min naraw li jkun hemm aktar involviment fid-deher u nassiguraw li jkun hemm dan l-involviment, għax forsi f’kulleġġ issir filwaqt li f’ieħor ma ssirx jew tingħata inqas importanza.  Aħna qed ngħidu li l-PTAs mhux biss jiġu kkonsultati imma jingħataw l-attenzjoni dovuta.  

THE CHAIRMAN:  Mela aħna qegħdin ngħidu li għandha tiżdied proposta oħra u wara s-seba’ proposta tidħol din bħala t-tmien proposta...  

ONOR. CARMELO ABELA: ...li jekk se jkun hemm xi tibdil fil-kulur eċċ, il-Parents Teachers Association jiġu avżati u, jekk jista’ jkun, jikkonsultaw anke b’mod wiesgħa mal-ġenituri biex ikun hemm qbil fuq il-kulur.  Xi kultant joħorġu b’kuluri li jagħmluha diffiċli biex ikollok l-għażla.  Issa nifhmu l-identità ta’ kull skola, u nafu li jeżistu ħafna kuluri, imma l-importanti hu li ma nsibux xi kulur li huwa diffiċli biex issibu, u li allura jagħmilhielek diffiċli biex ikollok l-għażla minħabba li s-suq ma jipprovdix tali kuluri.  U allura mhux biss il-kwalità għandna nħallu f’idejn il-ġenituri, imma għalkemm il-kulur ikun se jiddeterminah il-kulleġġ, għandu jkun hemm qbil wiesa’ kemm jista’ ikun.  

ONOR. ANTHONY ZAMMIT:  Imma għandna għaxar punti li huma importanti...  

THE CHAIRMAN:  Huma importanti ħafna għax huma l-fulkru ta’ kollox.  

ONOR. CARMELO ABELA:  Ħa nagħti dan l-eżempju.  Jekk għandna blazer li huwa ta’ kulur blu, mhux bilfors irid ikun il-blu ta’ kumpanija A, imma jekk jien, bħala ġenitur, sibt blazer blu minn ħanut ieħor, sakemm il-kulur tiegħu jkun qrib u qrib ħafna, allura għandu jkun aċċettat.  

THE CHAIRMAN:  Le.  Ejjew ngħidu li jrid ikun l-istess, għax irridu noqogħdu attenti xi ngħidu għax inkella l-kapijiet tal-iskejjel...

ONOR. ANTHONY ZAMMIT:  Imma għandhom ikunu kuluri li ssibhom u mhux xi kuluri rari.  

THE CHAIRMAN:  Mela aħna qegħdin nużaw kliem sempliċi, u allura rigward dak li qed tgħidu intom - li jiena naqbel magħkom - l-ewwel waħda li qed ngħidu hu li l-iskejjel kollha għandhom jagħmlu l-almu tagħhom biex iżommu l-uniformi sempliċi u ġenerika kemm jista’ jkun.  Il-kliem “sempliċi u ġenerika kemm jista’ jkun” ifisser li aħjar li jkollna qmis bajda milli jkollna qmis vjola.

ONOR. CARMELO ABELA:  Inkluż fl-għażla tal-kuluri.

THE CHAIRMAN:  Eżatt.  L-iskejjel għandhom jagħmlu l-almu tagħhom sabiex iżommu l-uniformi sempliċi u ġenerika kemm jista’ jkun fl-għażla tal-kuluri u fil-mudell tal-ħjata.   

ONOR. CARMELO ABELA:  Għax meta ngħidu “jżommu l-uniformi sempliċi u ġenerika kemm jista’ jkun” qed ngħidu fl-għażla tal-mudell.  Għallinqas hekk nifhimha jien. 
THE CHAIRMAN:  Fl-għażla tal-kuluri u tal-mudell, jew fl-għażla tal-kuluri u l-mod tal-ħjata.  Ħa nagħmluha tassattiva kif qed tgħid inti, Onor. Abela.  Jien se nkompli nżid ma’ dak li qed tgħidilna, għaliex naħseb li l-iskejjel kollha għandhom jagħmlu l-almu tagħhom sabiex iżommu l-uniformi sempliċi u ġenerika kemm jista’ jkun fl-għażla tal-kuluri u fil-mudell tal-ħjata.  Meta qegħdin ngħidu hekk, qegħdin nagħmluha tassattiva.  U allura jekk dublett irid ikun dritt, ikun aħjar milli jkun bil-piegi ħalli jkun wieħed ġeneriku.  Allura għandna ninkludu “fl-għażla tal-kuluri u fil-mudell tal-ħjata”.  Bil-mudell tal-ħjata nifhmu x’qed ngħidu. (Interruzzjoni)  Ma jimpurtax.  Meta se npoġġuha għall-konsultazzjoni pubblika, se jkun hemm min jifhem aktar minna u jkun jista’ jgħidilna kif nistgħu nirranġaw il-kliem li qegħdin nippruvaw ngħidu aħna.

ONOR. CARMELO ABELA:  Kull tibdil għandu jsir b’konsultazzjoni u jekk jista’ jkun bi qbil ... 

THE CHAIRMAN:  Stenna ftit.  Kif kien qed jgħid l-Onor. Anthony Zammit, u ċioè li aħna rridu nżommu l-importanza tal-għaxar snin minimu.  Dak huwa l-qofol ta’ kollox, ħalli ma niftiehmux ħażin.  Ma rridux naħsbu li għax il-kulleġġ se jikkonsulta mal-ġenituri u l-ġenituri jgħidu iva għal dak li jkun qed jgħidilhom il-kulleġġ, allura se jbiddlu.  U allura ejjew naraw kif mingħajr ma nippreġudikaw il-proposta li l-uniformi trid tkun għal minimu ta’ għaxar snin, naraw kif ngħidu li għal kull bidla li se tkun qiegħda tagħmel skola, din għandha tikkonsulta mal-ġenituri.  

ONOR. CARMELO ABELA:  Sur President, ħalli nispjega ftit għalfejn semmejt il-kwistjoni tal-kuluri.  L-ewwelnett, fir-rigward tal-kwalità din qiegħda mniżżla diġà. Issa fuq il-kulur, jiena kelli każ – wara d-diskussjoni li kellna f’dan il-Kumitat - fejn tfal żgħar fil-primarja ġew imsejħa mill-kap tal-iskola u mdaħħla fl-uffiċċju tal-kap biex jiċċekkjawlhom it-tabella tal-uniformi ħalli jaraw jekk l-uniformi li lebsin hijiex tat-tali kumpanija!  Dawn qed nitkellmu fuq tfal żgħar ta’ sitta jew seba’ snin!  Mhux se jagħmluha mal-kbar għax dawk, xi ħaġa bħal din, jeħduha with a pinch of salt.  L-iskejjel m’għandhomx jidħlu f’din il-fissazzjoni li l-uniformi bilfors trid tkun tat-tali kumpanija.  F’dawn il-każijiet li qed insemmi jien qalulhom b’mod speċifiku li l-uniformi li kienu lebsin ma kenitx tal-kwalità ta’ dik il-kumpanija. Hekk qalulhom.

THE CHAIRMAN:  Mela f’dan ir-rigward irridu ndaħħlu l-kliem “parallel trading”.  

ONOR. CARMELO ABELA:  Dik diġa’ semmejnieha.  

THE CHAIRMAN:  Iva b’dak li għedna semmejnieha, imma ma niddejqux insemmuha bl-isem.  Jekk “parallel trading” hija l-kelma teknika addattata, allura nsemmuha.  

ONOR. CARMELO ABELA:  Jien kont se nissuġġerixxi xi ħaġa, għax naħseb li, filwaqt li kellna d-diretturi min-naħa tal-Edukazzjoni u anke min hu responsabbli f’dan is-settur f’dan il-Kumitat, jidher li hemm ċerti direttivi li qed jagħti min qed imexxi fil-qasam tal-Edukazzjoni li mhumiex jaslu s’isfel.  Fil-fatt, meta smajniehom jitkellmu hawnhekk, bdejt ngħid li s-safeguards hemm qegħdin.  Imma meta mbagħad smajt l-esperjenzi differenti, jien għedt lill-ġenituri li ġew ikellmuni li, quddiemna, id-Direttur Ġenerali qalet hekk u li min imexxi qal hekk.  Dawn il-ġenituri mbagħad qaluli li dak li qalu ma jaqbilx ma’ dak li qed jiġri fl-iskejjel.  

Għandna nissuġġerixxu alternattiva oħra fejn ngħidu li għandu jkun hemm – issa l-wording nistgħu nbiddluh – direzzjoni ċara mid-Direttorat tal-Edukazzjoni għall-iskejjel Statali kollha, u li dawn l-iskejjel jaraw li din id-direzzjoni tiġi osservata.  Issa tgħiduli: ‘Mhux ovvja li hekk irid isir|?’  Imma din id-direzzjoni u l-policy li ssemmiet hawnhekk għandha tkun ċara kull fejn tkun applikabbli, fl-iskejjel, fil-kulleġġi, eċċ, u jkun hemm mekkaniżmu fl-istess Direttorat li jaraw li dawn l-affarijiet li jinqalgħu hekk kif tibda sena skolastika ġdida ma jkomplux għaddejjin matul is-sena skolastika.  Fil-fatt, dawn l-affarijiet jinqalgħu fil-ġenn tal-bidu, u mbagħad matul is-sena skolastika jmutu waħedhom għax jilħaq jgħaddi ż-żmien, u kulħadd qisu jissetilja.  U allura huwa importanti li jkun hemm persuni apposta mid-Direttorat tal-Edukazzjoni li jaraw li d-direzzjoni ċara li tkun ġejja mid-Direttorat tkun qiegħda tiġi segwita fl-għaxar kulleġġi li għandna.  

THE CHAIRMAN:  Meta aħna qegħdin nagħmlu dawn il-proposti, qegħdin nagħmluhom għall-attenzjoni u biex, jekk jista’ jkun, jiġu segwiti mill-iskejjel privati, tal-Istat u dawk tal-Knisja.  Allura f’dawn il-proposti m’aħniex se nsemmu l-kulleġġi, imma nsemmu l-iskejjel.  

ONOR. CARMELO ABELA:  Naqbel.

THE CHAIRMAN:  B’hekk dak li qed tgħid inti ma jsirx lanqas fl-iskejjel privati.  Aħna qed nissuġġerixxu li anke fl-iskejjel privati - biex inkunu serraħna moħħna li għandna suq miftuħ b’kompetizzjoni ġusta u b’kompetizzjoni ħielsa - nnaqqsu l-proċeduri ta’ monopolji.

ONOR. CARMELA ABELA:  Naħseb li mill-istess rapport tal-Uffiċċju għall-Kompetizzjoni rajna li, xi kultant, l-aktar prezzijiet għoljin - mhux f’kollha – f’ċerti ħwejjeġ li nxtraw, kienu proprju fl-iskejjel tal-Istat milli fi skejjel oħrajn, speċjalment fejn jidħlu blazers.  Naturalment nista’ niġi kkorreġut f’dan li qed ngħid.  Fil-livell sekondarju għadhom hemmhekk.  Għalhekk naħseb li jekk indaħħlu xi ħaġa bħal din fuq id-Direttorat tal-Edukazzjoni huwa importanti.  U magħha kont se nżid li, meta xi student jiġi kkorreġut jew tinġibidlu l-attenzjoni, din għandha ssir b’mod diskret.  Issa forsi tgħiduli: ‘Dawn l-affarijiet hemm għalfejn niktbuhom?’  Imma naħseb jien li jkun aħjar li niġbdu l-attenzjoni għalihom.  Issa, jekk irridu nbiddluha jew ikollna suġġerimenti oħra min-naħa tad-Direttorat tal-Edukazzjoni, nkunu nistgħu nbiddluhom, imma l-ħsieb dak hu. 

THE CHAIRMAN:  Ladarba sa mmorru għall-konsultazzjoni pubblika, huwa importanti li mmorru għaliha bi qbil tal-membri ta’ dan il-Kumitat, u allura importanti li tinkiteb.  Issa mbagħad ħalli niġu kkorreġuti, basta niġu mifhuma.   Hawnhekk nitlob lir-Research Analyst tagħna sabiex tieħu nota ta’ dak li għedna.  (off mic)  Huwa l-ġist u d-direzzjoni ta’ dan ir-rapport li dak li qed jiġi pprovdut f’dan ir-rapport ikun - kif kienet qiegħda tgħid l-Awtorità Maltija għall-Kompetizzjoni u l-Affarijiet tal-Konsumatur - jorbot lil kulħadd.  Allura ejjew immorru bil-premessa li s-suġġerimenti kollha huma  l-istess għal kulħadd.  U għalhekk m’għandniex nużaw il-kelma “kulleġġi”.   (off mic)  Mela allura ngħidu ‘l-iskejjel tal-Istat’.  Fil-każ, nitolbu lil xi ħadd responsabbli. 

ONOR. CARMELO ABELA:  Jien ktibt hekk; “Ikun hemm direzzjoni ċara mid-Direttorat tal-Edukazzjoni għall-iskejjel Statali kollha, u li jaraw li tiġi osservata.”.  Qed ngħid hekk għax jidher li fl-iskejjel tal-Knisja u tal-Privat m’hemmx din id-diffikultà, għalkemm jista’ ikun li niġi kkorreġut.  Jien qed nitkellem mill-esperjenza ta’ dak li ġara wara li tkellimna fuq din l-issue, fejn jidher li d-direzzjoni li ngħatat għall-iskejjel Statali – din ġiet spjegata lilna f’dan il-Kumitat – ma kenitx magħrufa biżżejjed f’ċerti kulleġġi jew f’ċerti skejjel.  Jidher li kien hemm nuqqas sabiex xi ħadd jieħu l-ownership tagħha billi jgħid li se jaraw li jkunu proattivi f’din il-ħaġa billi fil-bidu ta’ sena skolastika, jkun hemm nies apposta biex jieħdu ħsieb din l-issue.  Imbagħad kif jgħaddi dak il-perijodu, jkomplu b’xogħolhom. 

Huwa għalhekk li jiena nħoss li din il-ħaġa tolqot l-aktar l-iskejjel tal-Istat.  Dak li qed ngħidu fuq prezzijiet, kompetizzjoni, eċċ, għandu jgħodd għal kulħadd.  U fuq dik naqblu.  Li qed ngħid jien huwa fir-rigward ta’ ċerta direzzjoni u linji gwida li, filwaqt li forsi fi skejjel indipendenti u tal-Knisja jidher li huma stabbiliti u qed jifhmuhom, dawn ma jeżistux fl-iskejjel Statali kollha.  Issa dan jista’ ikun minħabba li hemm aktar skejjel tal-Istat, u allura jkun aktar diffiċli. 

THE CHAIRMAN:  Tajjeb.  Issa se nitlob lir-Research Analyst tagħna sabiex iddaħħal dawn l-emendi li semmejna u tibgħathomlna sa għada b’email ħalli aħna nilħqu narawhom.  Imbagħad, jekk ikun hemm xi ħaġa oħra x’nikkorreġu nikkorreġuha, biex għada filgħaxija npoġġi dan ir-rapport fuq il-Mejda tal-Kamra, u nqegħduh għall-konsultazzjoni pubblika sat-8 ta’ Marzu.  Għalhekk irridu nagħmlu wkoll press release oħra.  

ONOR. CARMELO ABELA:  Aħna nimpenjaw ruħna li sa għada nagħtuk risposta, hekk kif nirċievu l-email, ħalli għada filgħaxija dan ir-rapport jitpoġġa fuq il-Mejda tal-Kamra.

THE CHAIRMAN:  Jekk ma jkunx hemm risposta jfisser li huwa tajjeb kif inhu.  Aħna se nippruvaw niltaqgħu bħal-lum ġimgħa, u se nippruvaw nitolbu lill-Ministru Chris Said, dejjem jekk ikun jista’, sabiex nagħmlu laqgħa miegħu matul il-ġimgħa d-dieħla.  Imbagħad il-ġimgħa ta’ wara jkollna r-rapport fuq il-vjolenza domestika.  Grazzi.  

Fit-8.10 pm il-Kumitat aġġorna għal data li kellha titħabbar iktar tard.

